
डिस्कवरी+ ने किया लव किल्स - शबनम और सलीम अमरोहा हत्याकांड के दूसरे सीज़न का ऐलान, एक ऐसे रिश्ते की कहानी जो बन गई एक परिवार के 7 लोगों की मौत 
6 अप्रैल 2023 से स्ट्रीमिंग के लिए उपलब्ध, सिर्फ डिस्कवरी+ इंडिया पर

मुंबई, 3 अप्रैल 2023 :

अपराध की सच्ची कहानियों से जुड़े विश्वसनीय कार्यक्रम दिखाने के लिए मशहूर डिस्कवरी+, टाइम्स नेटवर्क के कॉन्टेंट स्टूडियो - टाइम्स क्रॉनिकल, जो ओरिजिनल, रियल और रोचक कहानियों का निर्माण करता है, के साथ मिलकर अपनी दिलचस्प 'लव किल्स' सीरीज़ को आगे बढ़ाने जा रहा है। 6 अप्रैल 2023 को रिलीज़ हो रही दिल दहला देने वाली कहानी 'लव किल्स : शबनम और सलीम अमरोहा हत्याकांड' आपको अपनी सीट से बांध लेगी।

साल 2008 में गर्मियों की एक खामोश रात में अमरोहा जिले का बावनखेड़ी गांव एक जवान लड़की की दर्दनाक चीख-पुकार से जाग उठा, जो मदद की गुहार लगा रही थी। उसका पूरा परिवार मौत की नींद सुला दिया गया था। शबनम नाम की इस लड़की की मदद के लिए दौड़े लोग इस दिल दहला देने वाले दृश्य को देखकर सन्न रह गए। 9 एकड़ में बना यह बड़ा-सा घर, जो कभी इस परिवार के लोगों की चहल-पहल से भरा था, उसके सदस्यों को बेरहमी से मार दिया गया था। खून के ताजा छींटे दीवार पर बिखरे पड़े थे, कमरे सूने हो चुके थे और खुशहाल अली परिवार के सात सदस्यों की लाशों से सराबोर थे। ये वही कमरे थे, जिनमें अली परिवार सुकून की नींद सोता था। एक साधारण भारतीय शहरी परिवार की दर्दनाक मौत ने अमरोहा समेत पूरे देश को हिलाकर रख दिया था। जब पूरी मीडिया का ध्यान इस पर गया और जांच अधिकारियों ने पड़ताल की तो एक सनसनीखेज सच सामने आया।

दरअसल, मदद के लिए पुकार रही इसी जवान लड़की ने अपने प्रेमी के साथ साजिश रचकर अपने पूरे परिवार को मौत के घाट उतार दिया था। शबनम और सलीम बड़े बदनसीब प्रेमी थे। शबनम ने अंग्रेजी और भूगोल में डबल एमए किया था और एक प्राइमरी स्कूल में पढ़ाती थी, जबकि सलीम ने छठवीं कक्षा के बाद पढ़ाई छोड़ दी थी और अपना गुजारा करने के लिए एक आरा मशीन कारखाने में काम करता था। शबनम एक ऊंचे सैफी मुस्लिम परिवार की लड़की थी और सलीम एक पठान था। इस कहानी ने तब एक भयानक मोड़ ले लिया, जब इन दोनों ने मिलकर पूरे होशो हवास में शबनम के पूरे परिवार का कत्ल कर दिया, जिसमें शबनम का 11 महीने का भतीजा भी शामिल था। इसकी वजह सिर्फ इतनी थी कि वो दोनों बिना किसी रोक-टोक के साथ रह सकें। आज वो दोनों इस अपराध के लिए फांसी की सजा का सामना कर रहे हैं। जब शबनम को फांसी होगी, तो वो आज़ाद भारत की पहली महिला होगी, जिसे एक अपराध के लिए फांसी दी जाएगी।

डिस्कवरी+ एक नॉन-फिक्शन रियल लाइफ स्ट्रीमिंग प्लेटफॉर्म है, जो अलग-अलग जॉनर्स की अनोखी डॉक्यू-सीरीज़ दिखाने के लिए जाना जाता है। गहराई से खोजबीन दिखाने से लेकर अनछुए पहलुओं को उजागर करने तक, इस प्लेटफॉर्म पर दिखाए जाने वाले शोज़ दर्शकों को असली अपराध से जुड़ीं वास्तविक घटनाओं से रूबरू कराते हैं।

साईं अभिषेक, हेड ऑफ फैक्चुअल एंड लाइफस्टाइल क्लस्टर - साउथ एशिया, वॉर्नर ब्रदर्स डिस्कवरी, ने कहा, “लव किल्स के पहले सीज़न को दर्शकों से मिले शानदार रिस्पॉन्स के बाद हम अपराध की सच्ची कहानियां पसंद करने वालों के लिए इसका दूसरा सीज़न लेकर आए हैं। अपने फैंस से प्रेरित डिस्कवरी+ इस विषय की कहानियों को लगातार बेहतर बनाने की कोशिश करता है और भारत के सबसे सनसनीखेज मामलों पर रोशनी डालता है। शबनम और सलीम अमरोहा हत्याकांड अपराध की एक और कहानी है, जिसने पूरे देश को झकझोरकर रख दिया था। डिस्कवरी+ ऐसा कॉन्टेंट दिखाने में महारत हासिल कर रहा है, जो असली अपराधों को उजागर करके इस विषय को बड़े रोचक अंदाज़ में सामने लाता है।

लव किल्स : शबनम और सलीम अमरोहा हत्याकांड फ्रॉम टाइम्स क्रॉनिकल का प्रीमियर 6 अप्रैल 2022 को डिस्कवरी+ इंडिया पर होगा और इसे हिंदी, तमिल, तेलुगू, अंग्रेजी, बंगाली, कन्नड और मलयालम भाषाओं में स्ट्रीम किया जा सकेगा।

मीडिया संपर्क :

